
Virabhadrena Dakshadhvaradhvamsakathanam

વીરભદ્રેણ દક્ષાધ્વરધ્વંસકથનમ્

(શિવરહસ્યાન્તર્ગતે ઈશાખ્યે)

(સ્કન્દ ઉવાચ)

કશાઙ્કુશાઙ્ગુષ્ઠસુપૃષ્ઠતોદનૈ -
સ્તોત્રૈશ્ચ યોક્ત્રૈઃ સુખલીનચાલનૈઃ ।
કરીન્દ્રસઙ્ઘષ્ટકરેણુપુઞ્જ -
પ્રકીર્ણતામા રણાવનિસ્તદા॥ ૧૦૮॥
ધાવદ્રથાઙ્ગોત્થિતરેણુરૂષિતૈઃ
સુભૂષણશ્મશ્રુભિરુદ્ધતાસુરાઃ ।
ગણા વિકોશીકૃતખડ્ગખેટ-
પ્રહારધારાસુ પતન્તિ ભૃઙ્ગવત્ ॥ ૧૦૯॥
કોદણ્ડદણ્ડોદ્ભવબાણકૃત્ત-
વેતણ્ડશુણ્ડારદખણ્ડસંસૃતા ।
સુરોરુમુણ્ડાજકષણ્ડમણ્ડિતા
તદા ગણેન્દ્રૈઃ પ્રબભૌ રણાવનિઃ॥ ૧૧૦॥
તુરઙ્ગહેષૈર્ગજબૃંહિતારવૈઃ
શતાઙ્ગચક્રાવૃતનેમિનિઃસ્વનૈ  ।
ચલત્પતાકાવલિધૂનનૈઃ સુરા
ભાઙ્કારભેરીપટહાબ્જનાદૈઃ॥ ૧૧૧॥
તુરઙ્ગમાતઙ્ગશતાઙ્ગસઙ્ઘૈ    -
ર્ગણાસિવિદ્યોતિતશસ્ત્રજાલૈઃ ।
સમાવૃતં તત્તુમુલં વિરેજે
સુરોરુકોલાહલજાતસમ્ભ્રમમ્॥ ૧૧૨॥
લાઙ્ગલમુસલૈસ્ત્રિશૂલહસ્તૈઃ

1



વીરભદ્રેણ દક્ષાધ્વરધ્વંસકથનમ્

સુરતા જડતામવાપ જન્યે ।
ગર્જન્તિ તત્રૈવ ગણેન્દ્રસઙ્ઘાઃ
પર્જન્યનાદેન હિ તર્જયન્સુરાન્॥ ૧૧૩॥
તન્નાદતસ્તત્ર ગજા હયા વૃષા
ઉત્કર્ષયન્તો મદમાશુ સત્કટૈઃ ।
નિમીલિતાક્ષાશ્ચ પદાત્તશુણ્ડાઃ
પ્રસ્રુવુસ્તે શકૃદત્ર મૂત્રમ્॥ ૧૧૪॥
સુરસામાન્યકજન્યસમ્ભ્રમે
ભ્રમતીવ પ્રમદા બભૂવ સેના ।
કુન્તૈઃશકુન્તાનિવ તે ગણેન્દ્રા
નિહન્તુમૈચ્છત્સુરવાહિનીં  તામ્॥ ૧૧૫॥
અહીનમન્યોઃ સુમહોરુમન્યો-
રાજ્ઞાવશાન્મન્યુમહોઽસૃજન્ ગણાઃ ।
તે શસ્ત્રલાઘવકરૈર્વરમણ્ડલાક્ષિ-
સઙ્ક્રામણે  પ્રતિહતા ધૃતખેટપૃષ્ઠૈઃ॥ ૧૧૬॥
અસ્યન્ત એવ વિસૃજન્તિ શરાવરોધં
મેઘા ઇવાદ્રિશિખરે શરવૃષ્ટિસૃષ્ટિમ્ ।
અમોઘમેઘા ઇવ શસ્ત્રવર્ષૈ-
ર્ગણા વવર્ષુઃ સુરસઙ્ઘસૈન્યે  ।
સમ્પુધ્ય ચાયોઘન ભૂમિમધ્યગાઃ
પપુશ્ચ પાનાનિ વસાસવાનિ॥ ૧૧૭॥
તૌ ચાજિમીયતુરુભૌ હરિવીરભદ્રૌ
રુદ્રૈઃ સુરાર્ભટભટૈર્વરશસ્ત્રહસ્તૈઃ ।
ખડ્ગપ્રભાનિકરતૈલશિલાસુ ધૌત-
કૂજત્સુપુઙ્ખસુમુખાઃ  પ્રબભુશ્ચ લેખાઃ॥ ૧૧૮॥
દક્ષઃ સહસ્રાક્ષરથેઽમ્બુજાક્ષ-
સમન્વિતસ્તત્ર શરૈસ્તતક્ષ ।
શતં સહસ્રાયુતકોટિસઙ્ખ્યયા
સપક્ષયુક્તૈઃ સુપૃષક્તસઙ્ઘૈઃ ॥ ૧૧૯॥
સ વીરભદ્રોઽપિ પિનાકિનઃ સૃતૈઃ

શરોરુસારૈર્નિચકર્ત   તાન્ શરાન્ ।
દક્ષં લલાટે ત્રિભિરાજઘાન
હરિં  ચ જમ્ભારિમપિ સ્તનાન્તરે॥ ૧૨૦॥
ચકર્ષ ચાપં પ્રવવર્ષ બાણાન્
હર્ષોરુતર્ષૈકહૃદા સ ભદ્રઃ ।
સુરોરુકુમ્ભ્યુદ્યતકુમ્ભમધ્યે
હયોરુસત્સાદિષુ તદ્રથેષુ॥ ૧૨૧॥
ક્ષિપ્રં સ વત્સપ્રશરૈઃ સુવત્સ-
દન્તં સમાકૃષ્ય વૃષં મુમોચ ।
તસ્યાર્ધચન્દ્રેણ ધનુઃ શરાવરં
ચિચ્છેદ ભદ્રોઽપિ હિરણ્યદર્શનમ્॥ ૧૨૨॥
કચત્કવચમપ્યધો ન્યપતદાશુનારાચકૈઃ
વિદારિતશિરોધરૈર્મકુટકુણ્ડલાદ્યાવૃતૈઃ ।
સુરેન્દ્રગણદારણૈઃ સુરગણેષુ સાધારણૈઃ
બભૂવ ધરણી તદા ભગણપાતવત્સ્વર્ગતઃ॥ ૧૨૩॥
ગોધાઙ્ગુલિત્રસુશિરસ્ત્ર  તનુત્રમત્ર
દિવ્યાતપત્ર નિકરૈર્વિબભાતિ   સા ભૂઃ॥ ૧૨૪॥
તુરઙ્ગમાતઙ્ગનરોત્તમાઙ્ગૈ   -
સ્તસ્તાર વિસ્તારિતશસ્ત્રવર્યૈઃ ।
તે ભિન્નમર્મદરિતાશ્ચ વિવર્મિણોઽત્ર 
વૈવર્ણ્યમાપુરમરા ગણશસ્ત્રઘાતૈઃ॥ ૧૨૫॥
વર્માણિ તત્ર સસૃપુઃ શરસૃષ્ટિવૃષ્ટ્યા
મુષ્ટ્યા ચ યષ્ટિભિરથ પ્રહરન્તિ જન્યે ।
પતન્તિ ધાવન્તિ પિબન્તિ શોણિતં
મુખસ્રવં ચોત્પ્લુતિમાચરન્તિ॥ ૧૨૬॥
કૂજન્તિ હૃષ્યન્તિ ચ નૂતનવ્રણૈઃ
પાનીયમાનીયત ઇત્યુદારમ્ ।
સા વાજયુક્તા શરરાજિરાજૌ
કૂજન્ત્યતન્તીવ રરાજ તત્ર॥ ૧૨૭॥

આગ્નેય વાયવ્યસુરાખ્યશસ્ત્રૈ-
રસ્ત્રૈર્વવર્ષતુરુભૌ હરિવીરભદ્રૌ ।
તસ્યાતપત્રધ્વજવાજિરશ્મિ-
તત્સરરથિં  ભદ્રગણો મમન્થ(મમાથ)॥ ૧૨૮॥
રથં તથાક્ષં ચ સકૂબરં રણે
ચકર્ત બાણૈસ્તિલશો ગણેશ્વરઃ ।
ચક્રં ચ નક્રાકૃતિશક્રિયુક્તં
ત્રિવિક્રમો વિક્રમતે રણાજિરે॥ ૧૨૯॥
વક્રં ચ તચ્ચક્રમભૂન્નિસૃષ્ટં
હરેઃ કરો ભદ્રગિરિપ્રસઙ્ગકે  ।
સસ્માર વેદાશ્વવહં ચ ભૂરથં
મહારથેશં કિલ વીરભદ્રઃ॥ ૧૩૦॥
સ્વિષુઃ સુધનવાનમહો પિનાકિનં
નૈવાસ્ય ભગ્નો ન રથો ન કાર્મુકમ્ ।
સુદર્શનં વા ન ચકર્ત વૈ સુરો
દ્રાપિ પ્રભાભાવિત એષ વીરઃ॥ ૧૩૧॥
નિષઙ્ગિણોઽસ્ય  સ્મૃતિનોઽક્ષયેષુધિઃ (?)
બભૂવ તસ્યેશકૃપાવશાત્તદા ।
સુપર્વણાં સન્નતપર્વભિઃ શરૈ-
રખર્વગર્વં પ્રજહાર ગર્વહૃત્॥ ૧૩૨॥
કક્ષોરુકુક્ષિસ્થિતવહ્નિના  સમો
દદાહ તત્રાહ્નિ સુરોરુવાહિનીમ્ ।
ગણોત્તમાસ્તે ચ સુતૈલધૌતૈ-
સ્ત્રિશૂલઘાતૈઃ પરિઘૈર્ગદાભિઃ॥ ૧૩૩॥
નિર્યત્સુમસ્તિષ્કસુશુક્લલોહિતૈ-
ર્વ્યસૂન્ વસૂન્ તત્ર હતાન્ પ્રચક્રુઃ  ।
તે વિશ્વદેવાશ્વરથેષુ વાજિનો
નિજઘ્નિરે તત્ર ગદાભિઘાતૈઃ॥ ૧૩૪॥
વાયૂન્વિનિર્યાયિનરાયુષસ્તાન્
પ્રચક્રુરુચ્ચક્રસહસ્રધારૈઃ ।

તરણિં  વરુણં તથૈવ વહ્નિં
યમમાપ્યાનમયન્ શરોરુવર્ષૈઃ॥ ૧૩૫॥
રથસારથિવાજિયોક્ત્રછત્રા-
ણ્યપજહ્નુર્ગણાપા ધનાધિપસ્ય ।
ગહનં વિવિશુઃ સુરાસ્તુ શમ્ભોઃ
સ્વગણૈરુજ્ઝિતવાહનાસ્ત્રવેષાઃ॥ ૧૩૬॥
પરિધાવન્તિ રણે ભૃશં વ્રણાઙ્કાઃ
પ્રપતન્તો દ્રુતમુગ્રરુદ્રભીતાઃ॥ ૧૩૭॥
ભગ્નાક્ષચક્રધ્વકૂબરૈ રથૈ-
ર્હયોરુમાતઙ્ગશવૈઃ  વિભાતિ ભૂઃ ।
વિનિષ્કૃતાન્ત્રોરુવસાસૃગશ્રુ-
દુર્ગન્ધબન્ધાનિલસઙ્ઘમત્ર ॥ ૧૩૮॥
ઊહુઃ  કશાઘાત શિતાઙ્કુશાગ્ર-
સઞ્ચોદનૈરશ્વગજા રથાશ્ચ ।
યોધાન્ સુસન્નાંશ્ચ મહોરુયુદ્ધે
માંસાસ્થ્યસૃક્પૂયવસાદિપઙ્કે॥ ૧૩૯॥
સુરેન્દ્રસઙ્ઘાશ્ચ  ગણેન્દ્રવૃન્દં
વિપાટનારાચશરૈર્વ્યપાટયન્ ।
ભલ્લૈઃ સુફુલ્લૈરિવ કિંશુકાભૈ 
ર્દેહે તતક્ષુઃ ક્ષતજાર્દ્રગાત્રાઃ॥ ૧૪૦॥
પ્રાસાસિહસ્તાન્મુસલૈર્વિશસ્તાન્ 
ધ્વસ્તાન્ ચકારાશુ ગણેશવાહિની ।
ગદાભિભગ્નોરુવલગ્નમધ્યમાન્
નગ્નાન્પ્રદુદ્રાવ સુમાનહર્ષાન્॥ ૧૪૧॥
વિશાલવક્ષઃ સુકવાટપાટનૈઃ
સ્કન્ધે તથા કોમલકણ્ઠમૂલે ।
ગણેશ્વરાશ્ચાપશરાસિપાણયો
યજ્ઞોપવીતાકૃતિ  ચિચ્છિદુઃ સુરાન્॥ ૧૪૨॥
હસન્તિ કેચિત્પ્રવદન્તિ કેચિ-

ન્નૃત્યન્તિ તત્રૈવ કબન્ધમુણ્ડાઃ ।
પ્રાસાસિહસ્તા વિવૃતાન્ત્રબન્ધાઃ
સમ્બન્ધમીયુર્ધરણીતલેષુ॥ ૧૪૩॥
પતત્સમદકુઞ્જરં વરહયોરુદેહાકુલં
સુકમ્પિતરસાતલંસ્ખલદપારયોધાવૃતમ્ ।
સુગર્જિતસુનિર્જરં   ગણકૃતોરુસન્તર્જનં
બભૂવ હ રણાજિરં સુરગણૌઘરાગાદરમ્॥ ૧૪૪॥
જન્યે તદા તત્ર સુશોણિતાપગાઃ
પ્રસુસ્રુવુશ્છત્રકદમ્બફેનાઃ ।
સચામરાખણ્ડિતફેનબુદ્બુદા
નરાન્ત્રમસ્તિષ્કજકૂર્મમીનાઃ॥ ૧૪૫॥
દિવિ સ્વર્ગલિપ્સાં બહુ પ્રાર્થયન્તઃ ।
સુશસ્ત્રોરુધારાવિગાઢા ધરણ્યામ્ ।
વેતાલકઙ્કાલબલાદિહર્ષદા
ગૃધ્રેષુ કાકશ્વગણે શિવાસુ॥ ૧૪૬॥
ભ્રમન્તિ તત્રૈવ શુનાં સમૂહા-
ગૃધ્રભ્રમૈસ્તત્પિશુનાલિત્તદા॥ ૧૪૭॥
ભ્રામ્યદ્ગૃધ્રગણોરુપક્ષતિહતાઃ  સંવીજિતાસ્તે શવાઃ॥ ૧૪૮॥
ગજાશ્વરથપઙ્ક્તિસન્નિહતસાદિસત્સારથિઃ
પ્રતોદવરહસ્તતો મૃતનિરસ્તશસ્ત્રાઙ્કુરૈઃ  ।
પ્રકીર્ણમણિભાણ્ડકૈર્વિવૃત   નેત્ર જિહ્વાસ્યકૈઃ
પ્રકીર્ણમભવત્તદા રણતલં સુદુર્દર્શનમ્॥ ૧૪૯॥
કુથાઙ્કુશપદાહતિપ્રબલમાંસસમ્પર્કત-
સ્ખલદ્ગણશરારવૈર્મૃતિમવાપુરેવં સુરાઃ ।
ત્રિદશા વિદશાં દશામવાપુરેવં
ગણશસ્ત્રૈર્નિહતાશ્ચ   કાન્દિશીકાઃ॥ ૧૫૦॥
તથેહ ગણપુઙ્ગવઃ  શરવરોરુધારાદિભિઃ
સુરાસુરગણં વ્યધાત્ ભગણનાથચૂડાજ્ઞયા॥ ૧૫૧॥
રટત્કરટિગર્જનૈર્હયવરોરુપાતસ્વનૈઃ ।

બભૂવ ધરણી તદા સકરુણારુણા શોણિતૈઃ ।
પ્રભગ્નરથચક્રકપ્રશિથિલાક્ષનેમિસ્વનૈઃ ।
રરાજ રણભૂસ્તદા ગણગણોરુબાણૈર્હતા॥ ૧૫૨॥
ધ્વસ્તાક્ષસત્સારથિસત્પતાકા-
સુછત્રહીનાન્નિપપાત માધવઃ ।
સ્વકાં સ્ત્રિયમાલિલિઙ્ગિષુ -
રભ્યુત્થો દક્ષયુતઃ સ વાસવઃ॥ ૧૫૩॥
વિહઙ્ગમં  તં ખગમં પુરઃસ્થિતં
વિષ્ણુઃ સમારુહ્ય ચકાર લાઘવમ્ ।
ગોમાયુમાયેવ સ માયયાઽસ્ત્રકા-
ણ્યવાસૃજત્તત્ર ગણેન્દ્રદેહે॥ ૧૫૪॥
વિધૌ મુધૈવાથ સ વિષ્ણુરાહવે
વ્યાધાત્સ્વકાસ્ત્રૈર્વિનિવાર્ય   તાન્ ગણાન્ ।
પ્રાધ્માપયચ્છઙ્ખમદીનવીર્યો
ધૈર્યૈકધુર્યઃ સ ગણેશિતુઃ પુરઃ॥ ૧૫૫॥
તદસ્ત્રવર્ષં વિનિવાર્ય ગોવૃષો
વર્ષપ્રકર્ષં સહ તૈ ગણેશ્વરૈઃ ।
શરાન્ધકારં ચ વિભિદ્ય સાયકૈ-
ર્મયૂખમાલીવ સ દૃશ્યતે સ્મ હ॥ ૧૫૬॥
પક્ષીન્દ્રપક્ષાણિ શરૈઃ પ્રચિચ્છિદે
તનું ચ પાદૌ ચ શરૈરખણ્ડયત્ ।
વિહઙ્ગમસ્તત્ક્ષતજાભિતપ્તઃ
પપાત કૂજન્ સહ વિષ્ણુનાવનૌ॥ ૧૫૭॥
પ્રધ્માપ્ય શઙ્ખં સ હી વીરભદ્રઃ
પ્રોવાચ વિષ્ણું ક્ષતજાવૃતાઙ્ગમ્  ।
વસન્તકાલોત્થપલાશકદ્રુમ-
પ્રભાસમાનાઙ્ગમથો  રણસ્થલે॥ ૧૫૮॥
વીરભદ્ર ઉવાચ ।
તત્તે ક્વ દૈત્યપ્રહરોરુચક્રં

શઙ્ખં  ક્વ તે કૌસ્તુભવૈજયન્તી ।
ન દૈત્યપક્ષસ્ય વિહારકાલઃ
સંહારકાલોઽદ્ય તવેત્યવેહિ॥ ૧૫૯॥
નાહં હિરણ્યકશિપુર્ન હિરણ્યનેત્ર
ત્રિવિક્રમોઽહં હિ તવાસ્મિ સમ્પ્રતિ ।
ન રાવણોઽહં ન ચ કંસદૈત્યો
ન ભાર્ગવઃ ક્ષત્રકુલાન્તકારી॥ ૧૬૦॥
વિભીષિકાં તે કિમુતાત્ર જન્યે
ઇષીકનાલાનિવ સન્દહે તે ।
ક્ષીણાક્ષિકોણેન સ દેવમુષ્ણં
વીક્ષન્ સહસ્રાક્ષમથોઽત્ર દક્ષમ્॥ ૧૬૧॥
દીક્ષાન્વિતં ત્ર્યક્ષપદે વિરક્તં
લીક્ષેવ સન્દહ્ય ભગાક્ષિસૂદનઃ॥ ૧૬૨॥
સૂત ઉવાચ ।
ઇત્યુક્ત્વોત્થિત એવ ખણ્ડકરધૃક્ ખેટાભિઘાતૈર્હરિં
જાનુભ્યામથ પાદઘાતનિકરૈર્વ્યાલોલયત્તત્ર હિ ।
દક્ષં દીક્ષિતમપ્યપાસ્તશિરસં ચક્રેઽથ રઙ્ગસ્થિતં
ખડ્ગેનૈવ હરિં  હરન્તમસકૃદ્બ્રહ્મા પ્રસાદ્યાનમત્॥ ૧૬૩॥
બ્રહ્મોવાચ ।
ક્ષમસ્વ મન્યું ચ સહસ્વ વિષ્ણો-
ર્મહાપરાધં રણવીરભદ્ર ।
ત્વં ત્વીરભદ્રોઽસિ સુભક્તબૃંહિત-
સ્તથાખિલાનાં રણગોઽસ્યભદ્રઃ॥ ૧૬૪॥
ઇન્દ્રોઽપિ ત્રાસ વીરભદ્રં
પ્રણમ્ય પાદાવુપગુહ્ય નાત્યજત્ ।
ઉત્થાય યાહીતિ ચ તેન મોચિતો
દયાવતા પ્રાહ તદાશ્રુલોચનઃ॥ ૧૬૫॥
પાપસ્ય દક્ષસ્ય સહાયકારણા-
ત્સુરાસુરાસ્તે નિહતાસ્ત્વયાધુના ।

વિષ્ણોર્યશો ભક્ષિતમેવ દૈત્ય-

પાપસ્ય સઙ્ગાદભવત્સ્વનાશઃ ॥ ૧૬૬॥
અધોક્ષજં રક્ષતુ વા કટાક્ષૈઃ
ક્ષન્તવ્ય એવાસ્ત્યપરાધવૃન્દમ્ ।
લોકોપકારાર્થમસૌ ત્વયાદ્ય
સંરક્ષણીયો નહિ નાશમાપ્નુયાત્॥ ૧૬૭॥
સ્કન્દ ઉવાચ ।
નિષ્કોશિતાસિ સ જહાર સદ્ય-
સ્તત્કેશપાશં વિધિવાક્યતોષિતઃ
સારથ્યકૌચિત્યસુસામવાક્યૈ-
ર્જહર્ષ તત્રાશુ સ વીરભદ્રઃ॥ ૧૬૮॥
શ્વસન્તમાસન્નસુદુઃખખિન્નં
ગચ્છેતિ તત્રાહ હરિં  ક્રુધા ગણૈઃ ।
ત્રપાનતો માધવ એવ નત્વા
ગણેન્દ્રમુખ્યં પ્રયયૌ સ્વલોકમ્॥ ૧૬૯॥
ખગં સમુજ્જીવ્ય યથાગતં હરિ-
ર્દક્ષેઽત્ર નિર્વિણ્ણમના   બભૂવ ।
તા દક્ષપત્ન્યઃ સુરવર્યપત્ન્યો
યત્નાદુપાલભ્ય પતીન્ રણાઙ્ગણે ॥ ૧૭૦॥
વિમુક્તકેશ્યઃ પ્રરુદન્તિ સઙ્ઘશો
વૈવર્ણ્યમાલિન્યસબાષ્પલોચનાઃ॥ ૧૭૧॥
હા દક્ષપક્ષસુરતાઽદ્ય ગતાત્ત ભાગે
લક્ષેવ ધૃષ્ટા નિખિલા ગણેશ્વરૈઃ ।
કસ્તં પ્રસાદયતિ ચાપધરોગ્રબાહું
પ્રયામ સર્વાઃ શરણં હિ નો ગતિઃ॥ ૧૭૨॥
ઇત્યેવમુક્ત્વા પ્રણતાઃ સુરાઙ્ગનાઃ
સંસાન્ત્વ્ય બાષ્પાણિ નિગૃહ્યતામિતિ ।
ઉવાચ ભદ્રોઽત્ર વચસ્તદાનીં
નિન્દા શ્રવાયાઃ ફલમેતદીશિતુઃ॥ ૧૭૩॥

અશામ્ભવસહાયકૃદ્ભવતિ પાપ ઊનાઙ્ગકો
મહેશ્વરદયોજ્ઝિતો જ્વલિતલોલભાલાનલૈઃ ।
વિદાહયતિ તં પરં સુખવરં વા ત્યજેત્
વિલોકિતમિદં યથા મખવિભઙ્ગવિઘ્નં  મહત્॥ ૧૭૪॥
સૂત ઉવાચ ।
અલીકનીત્યા સુરસત્તમાનાં
પિનાકિન યા સ્થિરભક્તિવર્જિતા   ।
વિનાશની સા પ્રબભૌ તદાનીં
સૌદામની ચાતિચલેવ કામિની॥ ૧૭૫॥
જગર્જુર્ગણેન્દ્રા  મુદા તં ગણેન્દ્રં
પ્રકૃષ્ટોરુઘોષૈર્દિવં   ગાં ભિનન્તઃ (?) ।
ક્ષયદ્વીરપાદાર્ચકો વીરભદ્રો
જયત્યેવ દક્ષસુહૃદ્દેવ સઙ્ઘમ્ ॥ ૧૭૬॥
સન્ધુક્ષિતાઘોક્ષજ એષ વીરો
જયત્યેવ ઈશાર્ચનાસક્તચિત્તઃ ।
મહાભસ્મરુદ્રાક્ષભાજાં શરણ્યો
ન ગણ્યોઽસ્ય સામ્યે ભવેત્કોઽપિ વીરઃ॥ ૧૭૭॥
વવર્ષુરબ્દાઃ કુસુમોરુવર્ષં
વવુશ્ચ વાતા સુખસારશીતલાઃ ।
વિસ્રસ્તવિશ્વં પ્રજગામ હર્ષં
જગ્મુશ્ચ શાન્તિં  કિલ સર્વલોકાઃ॥ ૧૭૮॥
હરપ્રસાદેન સ વીરભદ્રો
રમાવરં તં પ્રદદાર સાયકૈઃ ।
દક્ષોઽપિ સંશિક્ષિત એવ દેવૈ
જગામ રુદ્રં સ પિતામહેન॥ ૧૭૯॥
॥ ઇતિ શિવરહસ્યાન્તર્ગતે વીરભદ્રેણ દક્ષાધ્વરધ્વંસકથનં સમ્પૂર્ણમ્॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । અધ્યાયઃ ૬ વીરભદ્રવિષ્ણુયુદ્ધમ્ । ૧૦૮-૧૭૯॥

- .. shrIshivarahasyam . IshAkhyaH dvAdashamAMshaH . adhyAyaH 6 vIrabhadraviShNuyuddham

. 108-179 ..

વીરભદ્રેણ દક્ષાધ્વરધ્વંસકથનમ્

Notes:

Skandaસ્કન્દ narrates (to Jaigīṣavya જૈગીષવ્ય); about the formidable Vīrabhadra વીરભદ્ર (a.k.a
Bhairava ભૈરવ due to His frightening appearance) who had manifested from the dreadlocks

of Śiva શિવ and as commanded by Him, arrives at the venue of Dakṣa-Adhvara દક્ષ અધ્વર
with a terrifying army. Vīrabhadra વીરભદ્ર sets fire to the stage and with His army of Gaṇa-s

ગણાઃ unleashes terror and chaos amongst the participants of the Dakṣādhvara દક્ષાધ્વર in

order to teach them a lesson, in which He duly succeeds.

Proofread by Ruma Dewan

Virabhadrena Dakshadhvaradhvamsakathanam

pdf was typeset on December 28, 2024

Please send corrections to sanskrit@cheerful.com

vIrabhadreNadakShAdhvaradhvaMsakathanam.pdf 11


	Document Information
	Document Text
	Document Credits

